
Xalq qəzeti
№ 262 (30090) 1 dekabr 2022-ci il, cümə axşamı 1919-cu ildən nəşr edilir

Gündəlik ictimai-siyasi qəzet

Təsisçi: Azərbaycan Respublikası Prezidentinin İşlər İdarəsi və qəzetin redaksiya heyəti

Günün sözü

Prezident İlham Əliyev:
Türk dünyası 200 milyondan çox insanın 

yaşadığı geniş bir coğrafiyanı əhatə edir və 
böyük iqtisadi potensiala, enerji resursları-
na, nəqliyyat yollarına və müasir hərbi im-
kanlara malikdir. 

Türk dünyası böyük bir ailədir. Bir-
birimizin milli maraqlarını nəzərə ala-
raq bundan sonra da qarşılıqlı dəstək və 
həmrəylik göstərməliyik. Siyasi, iqtisa-
di, ticari, mədəni, nəqliyyat, energetika, 
rəqəmsal transformasiya, kənd təsərrüfatı, 
turizm sahələri ilə yanaşı, təhlükəsizlik, 
müdafiə, müdafiə sənayesi kimi sahələrdə 
də əməkdaşlığımızı fəallaşdırmalıyıq.

Ordumuzun Şuşa və Ağdam 
rayonları istiqamətlərində 
yerləşən mövqeləri atəşə tutulub

Noyabrın 30-u saat 14:40-dan saat 15:50-dək 
Rusiya sülhməramlılarının müvəqqəti yerləşdiyi 
Azərbaycan ərazisindəki qeyri-qanuni erməni 
silahlı dəstəsinin üzvləri tərəfindən ordumuzun 
Şuşa və Ağdam rayonları istiqamətlərində 
yerləşən mövqeləri müxtəlif çaplı atıcı silahlardan 
atəşə tutulub.

Müdafiə Nazirliyinin mətbuat xidmətindən bildirilib ki, 
qeyd olunan istiqamətlərdə yerləşən bölmələrimiz tərəfindən 
adekvat cavab tədbirləri görülüb.

“Xalq qəzeti”

Azərbaycan Orta Dəhliz layihəsində söz sahibidir
Beynəlxalq aləmdə gedən ictimai-

siyasi proseslər, münasibətlərdəki  
qabarma-çəkilmələr və bir çox 

problemlərin hərbi yolla həll edilməsi 
tendensiyası sırf iqtisadi məzmunlu 
layihələrin əhəmiyyətini gündən-günə 
artırır. Biz xoşbəxtik ki,  Azərbaycan 
həmin layihələrin bir çoxunun məhz 
“episentrindədir”. Bunu həm ölkəmizin 
yerləşdiyi coğrafi məkanın hamı üçün 
böyük əhəmiyyət daşıması təmin edir, 
həm də dövlətimizin yeritdiyi xarici 
siyasətin çoxistiqamətliliyi. Bunu bəzən 
çoxvektorluluq da adlandırırlar.

Son zamanlar həmin qlobal iqtisa-
di layihələrin siyahısında  Orta Dəhliz 
ifadəsinə daha çox rast gəlirik. Onu da 
yada salaq ki, Orta Dəhliz ifadəsi bizə çox-
dan məlum olan  Transxəzər Beynəlxalq 
Nəqliyyat Marşrutunun müasir adıdır. 
Daha doğrusu, həmin adı bizim İkin-
ci Qarabağ müharibəsindəki qələbəmiz 
dəyişdirib. Bu layihə ilə bağlı ən kiçik detal-
lar belə Azərbaycanın iştirakı ilə müzakirə 
edilir.  Arqumentimizi noyabrın  25-də 
paralel olaraq Bakıda və Aktauda Orta 
Dəhliz mövzulu iki tədbirin keçirilməsi də 
təsdiqləyir.

Xatırladaq ki, həmin gün Bakıda – ADA 
Universitetində “Orta Dəhliz boyunca: 
geosiyasət, təhlükəsizlik və iqtisadiyyat” 
mövzusunda beynəlxalq konfrans keçiri-
lirdı. Tədbirin açılışında çıxış edən dövlət 
başçımız xüsusi olaraq vurğulamışdı ki, 
Orta Dəhliz kimi irimiqyaslı layihəni icra 
etmək üçün təhlükəsizlik və iqtisadi baca-
rıq məsələləri mütləq müzakirə olunma-
lıdır. Azərbaycan Prezidentinin fikrincə, 
təhlükəsizlik və iqtisadi potensial olmadan 
bütün region ölkələrinə fayda verəcək Orta 
Dəhlizin tam istismara verilməsi məqsədinə 
nail olmaq mümkün olmayacaq. 

(ardı 3-cü səhifədə)

Fikrimcə, Orta Dəhliz çox 
böyük perspektivə malikdir və 
əlbəttə, bu layihənin həyata 
keçirilməsində Qazaxıstanın 
və Azərbaycanın çox mühüm 
rolu var.

İlham ƏLİYEV
Azərbaycan Respublikasının 

Prezidenti
Bakı,  24 avqust 2022-ci il

Ermənistanın yeni müharibə iddiası
İrəvan Bakıya qarşı “şivən raketi” ilə silahlanır

Azərbaycan və Ermənistan 
liderlərinin dekabrın 7-nə nəzərdə 
tutulmuş, Avropa İttifaqı Şurasının 
Prezidentinin vasitəçiliyi ilə 
gerçəkləşdirilməli olan, növbəti 
Brüssel raundu baş tutmayacaq 
kimi görünür. Bu, İrəvanın müxtəlif 
dairələrində çaşqınlıq, həmçinin, 
qorxu yaradıb. 

Belə təsəvvür formalaşır ki, 
Ermənistan rəhbərliyi və ona yaxın 
siyasi qüvvələr Bakı ilə sülh danışıq-
larının faydalı məcrada keçməsini 
pozmaq, yekun nəticəyə gəlməmək 
üçün bütün mümkün vasitələri sınaq-
dan çıxarıb bitiriblər. Onlar danışıqla-
rı uzatmağın başqa vasitələrini tapa 
bilmirlər. Əlbəttə, buna təsir göstərən 
başlıca amil Azərbaycan Prezidentinin 
söylədikləridir. 

Dövlətimizin başçısı noyabrın 25-də 
ADA Universitetində “Orta Dəhliz bo-
yunca: geosiyasət, təhlükəsizlik və iq-
tisadiyyat” mövzusundakı beynəlxalq 
konfransda çıxışı zamanı Fransanın 
anti-Azərbaycan və sülh prosesinə 

zərbə vuran davranışları barədə söz 
açmış, buna görə Parisin sülh danı-
şıqlarında iştirakının yolverilməzliyini 
əsaslandırmışdı. 

Bəli, Ermənistan Brüssel görüşündə 
Fransanın təmsilçiliyini şərt kimi irəli 
sürübsə, yalnız danışıqların gedişatına 
zərbə vurmayıb, eyni zamanda, özü-
nün manipulyativ gedişlərini də tükədib. 

Çox güman, ölkənin baş naziri Nikol 
Paşinyan vəziyyətin bu cür şəkil alaca-

ğını, Bakının Fransa prezidenti Emma-
nuel Makrona etiraz məsələsini qabar-
daraq Brüssel raundundan imtinasını 
hesablamamışdı. Başqa sözlə desək, 
bu raund daxilində də danışıqları uzat-
ma perspektivini mütləq keçərli saydı-
ğından, alternativ nə isə tapmamışdı. 
Görünür, indi də tapa bilmir və... 

(ardı 3-cü səhifədə)

Bakı-Tehran soyuqluğu və Qarabağ amili
Azərbaycan-İran münasibətlərində soyuqluq davam edir. Prezident İlham Əliyevin “Orta 
Dəhliz boyunca: geosiyasət, təhlükəsizlik və iqtisadiyyat” mövzusunda noyabrın 25-də ADA 
Universitetində keçirilmiş beynəlxalq konfransdakı çıxışından da göründü ki, Bakı ilə Tehran 
arasında buzlar əriməyib. Əksinə, dövlətimizin başçısının vurğuladığı məqamlar hazırkı 
soyuqluğun müxtəlif illərdə özünü göstərmiş oxşar təmayüllərdən daha ciddi olduğunun 
təsdiqidir. 

Bəli, cənab İlham Əliyev İranla bağlı daha 
həssas, eyni zamanda, konkret məqamları qa-
bardır: "Azərbaycan ərazilərinin işğalı dövründə 
İran silahlı qüvvələri Azərbaycan sərhədinin iş-
ğal olunmuş hissəsində heç vaxt heç bir təlim 
keçirməyib. Onlar bunu edə bilərdi. Azərbaycan 
sərhədinin 132 kilometri işğal altında idi. Bu 
da Azərbaycanla İranın sərhədidir. Bəs niyə 

bu sərhəddə hərbi təlimlər keçirmədilər? İran 
rəsmiləri, o cümlədən, yüksək rütbəli şəxslər 
Ermənistanın ərazi bütövlüyünün İran üçün 
qırmızı xətt olduğunu bildirir. Niyə onların heç 
biri bizim haqqımızda da danışmır? 30 ildir ki, 
ərazilərimiz işğal altındadır. İran rəsmilərindən 
Azərbaycanın ərazi bütövlüyünün İran üçün 
qırmızı xətt olduğunu eşidən varmı? Yox! Bu, 

Azərbaycan xalqının verdiyi sadə sualdır. 
Təkcə mənim yox". 

Dövlətimizin başçısının fikirləri ölkəmizin 
anti-İran gündəliyinin aktual tutulmasının 
göstəricisidir. Bu, heç də, təsadüf, adi məsələ 
sayıla bilməz. Nəzərə alaq ki, Azərbaycan  
Prezidenti, həm də, Tehranın illərdir ölkəmizə 

qarşı apardığı siyasətə cavab verir. Bu siyasət 
isə yalnız İranın hazırkı rəhbərliyindən qay-
naqlanmış acı həqiqət deyil. Məsələ onda-
dır ki, cənub qonşumuz özünün imperiya 
təfəkküründən qurtula bilmir.

(ardı 5-ci səhifədə)

İranı urana çevirən Turan

Azərbaycan Orta Dəhliz layihəsində söz sahibidir

(əvvəli 1-ci səhifədə)

Prezident İlham Əliyev dünya-
nın müxtəlif ölkələrindən gəlmiş 
beyin mərkəzi təmsilçilərinin 
nəzərinə çatdırmışdı ki, istənilən 
genişmiqyaslı layihənin icrası üçün 
önəmli elementlərdən biri sabitlik-
dir. Azərbaycanda uzun illərdir ki, 
sabitlik var və bu, bizim iqtisadi in-
kişafımızın əsas amillərindən biri-
dir. İndi Azərbaycanın beynəlxalq 
arenada oynadığı rol da elə  bizim 
daxili siyasətimiz sayəsində əmələ 
gəlmişdir.

Həmin gün Orta Dəhliz məsələsi 
Xəzərin gündoğan sahilində də 
müzakirə olunurdu. Belə ki, noyab-
rın 25-də Aktauda  Azərbaycan, Qa-
zaxıstan və  Türkiyənin həm xarici 
işlər, həm də nəqliyyat sahələri üzrə 
məsul nazirlərinin görüşü keçirilir-
di. O tədbir haqqında söz açarkən 
xüsusilə vurğulanmalı məqamlardan 
biri də odur ki, görüşə Gürcüstanın 
nümayəndə heyəti də qatılmışdı. Bu 
isə Azərbaycanın maraqlarını təmin 

etmək üçün atılan uğurlu addımlar-
dan biri idi. 

Bu arqumentimizi əsaslandırmaq 
üçün də dövlət başçımızın ADA 
Universitetində dilə gətirdiyi 
fikirlərə istinad etmək istərdik.  
Prezident həmin konfransda dedi 
ki, Azərbaycanın coğrafiyası yaxşı 
məlumdur. Bizim açıq dənizə, oke-
anlara çıxışımız yoxdur. Buna görə 
istər enerji layihələrimiz, istərsə 
də nəqliyyat layihələrimiz olsun, 
hədəfimizə çatmaq üçün biz çox 
gərgin işləməli idik. 

Bəli, çox işlədik və beynəlxalq 
dənizlərə çıxışı olan Gürcüstanın 
Orta Dəhlizə qatılmasını təmin etdik.

Xatırladaq ki, Aktauda 
keçirilən tədbir bu il iyunun 27-də 
Azərbaycan, Qazaxıstan və 
Türkiyənin xarici işlər və nəqliyyat 
sahələri üzrə məsul nazirlərinin Ba-
kıda keçirilmiş birinci üçtərəfli görü-
şünün davamı kimi təşkil edilmişdi. 
Aktau müzakirələrinin gündəliyində 
duran əsas məsələ bölgənin 
nəqliyyat, kommunikasiya, tranzit və 
digər istiqamətlərdə potensialından 

istifadə məqsədilə görülən işlərin 
müzakirəsi və tərəfdaşlığın daha 
da genişləndirilməsi idi. Aktauda 
bu marşrutun  inkişaf etdirilməsinə,  
mövcud olan yük daşımalarına 
diqqət yetirilirdi.

Azərbaycan tərəfi bu mar- 
şrutun region ölkələri üçün daha 
səmərəli olmasına özünəməxsus 
töhfələr vermişdir. Belə ki, 44 günlük 
müharibədən sonra Azərbaycan, Ru-
siya və Ermənistan dövlət başçıları-
nın imzaladıqları üçtərəfli Bəyanata 
əsasən, açılması gözlənilən 
Zəngəzur dəhlizi Orta Dəhlizin 
səmərəsini qat-qat artıracaqdır. 

Ekspertlərin fikrincə, Orta 
Dəhlizin tərkib hissəsi olan 
Zəngəzur dəhlizinin əhəmiyyəti bö-
yük,  perspektivləri isə hamı üçün 
səmərəlidir. Aktauda vurğulanıb ki, 
bu dəhliz Transxəzər Beynəlxalq 
Şərq-Qərb layihəsi (Orta Dəhliz) 
çərçivəsində nəqliyyat imkanları-
nı daha da artırmaq potensialına 
malikdir. Zəngəzur dəhlizinin  Orta 
Dəhlizlə birləşdirilməsi  regionda bü-
tün kommunikasiyaların, eləcə də,  

beynəlxalq nəqliyyat əlaqələrinin 
genişlənməsinə xidmət edəcək.

Aktau müzakirələrinin başqa 
bir əhəmiyyəti isə ondan ibarətdir 
ki, həmin müzakirələrin sonunda 
Bakı Bəyannaməsinə uyğun olaraq, 
Türkiyə, Azərbaycan və Qazaxıstan 
ərazisindən keçən Orta Dəhliz marş-
rutunun inkişafı və istismarına dair 
“2022–2027-ci illərin yol xəritəsi” im-
zalanıb.

Sonda bir daha xatırladaq ki, re-
gionda heç bir layihə Azərbaycanın 
iştirakı olmadan həyata vəsiqə 
ala bilmir. Üstəlik, bizim bütün 
təşəbbüslərimiz, Ermənistan is-
tisna olmaqla, hamı tərəfindən 
dəstəklənir. Ermənistanın isə “daşı 
ətəyindən tökəcəyi” günə az qa-
lıb. Onlar son zamanlar  iqtisadi 
tərəqqiyə, firavan həyata daha çox 
möhtacdırlar və artıq anlamalıdırlar 
ki, tərəqqi də, firavanlıq da, sülh və 
əmin-amanlıq da qonşularla normal 
münasibətlərin qurulmasından keçir. 

İttifaq MİRZƏBƏYLİ,  
“Xalq qəzeti”

Azərbaycan İkinci Qarabağ müharibəsində ermənilərin gözünün odunu 
elə alıb ki, vurmamışdan yıxılırlar. Artıq ölkəmizdə müəyyən bir məsələ 

ilə bağlı sərt bəyanat səslənən kimi, Ermənistanda əl-ayağa düşürlər. 
Erməni isteblişmenti tərəfindən bununla bağlı çoxsaylı bəyanatlar var.  
Azərbaycanın, guya Laçın dəhlizini qapatmaq istəməsi də bunlardan 
biridir. Məlumdur ki, belə spekulyativ fikirlər diqqəti Qarabağ ermənilərinə 
yönəltmək məqsədi daşıyır. Elə fon yaradılır ki, sanki Bakı onların, belə 
demək mümkünsə, nəfəsliyini bağlamaq niyyətindədir. 

Laçın və Zəngəzur dəhlizləri  
eyni statusda olmalıdır

Birincisi, Azərbaycan Laçın yolunu bağla-
maq istəsə, çoxdan bağlayardı. Bunun üçün 
kimdənsə soruşmağa, icazə almağa ehtiyac 
yoxdur. Ölkəmiz hələlik buna getmir. Əksinə, 
rəsmi Bakı Laçın dəhlizinə alternativ yol 
ərsəyə gətirməklə, həm 10 noyabr üçtərəfli 

Bəyanatına əməl etdiyini, həm də ölkəmizin 
erməni əsilli vətəndaşlarının diqqətdən 
kənarda qalmadığını sübuta yetirdi. 

İkincisi, Azərbaycanın Rusiya 
sülhməramlılarına hücum edəcəyini 
düşünməkdən axmaq bir fikir ola bilməz. Bu, 

heç diletantların da ağlına gəlməz. Ancaq 
erməni başbilənlər bunu iddia edəcək qədər 
həyasızlaşıblar.

Bakını “beynəlxalq ictimaiyyətin reaksi-
yası” ilə də hədələməyə ehtiyac yoxdur. Bakı 
son iki ildə belə təmayülləri çox görüb və 
qorxmur. 

Bir qədər əvvəl, noyabrın 10-da 
Ermənistanın baş naziri Nikol Paşinyan da 
hökumətin iclasında demişdi ki, Azərbaycan 
Prezidenti İlham Əliyev Ermənistanın, 
guya üzərinə götürdüyü öhdəlikləri yerinə 
yetirməməsi bəhanəsi ilə Laçın dəhlizinin 
bağlanmasına nail olmağa və Qarabağ 
ermənilərini qovmağa çalışır. 

Ölkəsində onsuz da ölü siyasətçi hesab 
edilən Paşinyan əsas məqamları qoyub la-
zım olmayan məsələlərdən danışır. Halbu-
ki, onun 10 noyabr Bəyanatında nəzərdə 
tutulmuş əsas öhdəliklərindən söz açması 
lazımdır. Erməni baş nazirin Azərbaycanın 
Qərb rayonları ilə Naxçıvanı birləşdirəcək 
nəqliyyat-kommunikasiya xətlərinin nə vaxt 
açılacağından danışması vacibdir. Bu onun 
birbaşa imzası ilə təsdiqlənmiş öhdəliyidir.

Azərbaycanda hüquqşünaslar hesab 
edirlər ki, Zəngəzur dəhlizi xüsusi statusu 
olan bir dəhlizdir. Kommunikasiya xətləri 
dedikdə isə nəqliyyat əlaqələri nəzərdə tu-
tulur. Bu iki termin arasında oxşarlıq çox-
dur. Bakı Dövlət Universitetinin beynəlxalq 
ümumi hüquq kafedrasının müdiri, pro-
fessor Rüstəm Məmmədovun sözlərinə 
görə, Azərbaycan hesab edir ki, əgər La-
çın dəhlizi varsa, Zəngəzur dəhlizi niyə ol-
masın? Ermənistan Azərbaycanın Qara-
bağ bölgəsi, Xankəndi ilə Laçın dəhlizi ilə 
əlaqə qura bilirsə, ölkəmiz Zəngəzur dəhlizi 
vasitəsilə Naxçıvanla birbaşa əlaqəyə ma-
lik olmalıdır: “Ermənistan Zəngəzur dəhlizi 
məsələsinə mənfi münasibət bəsləyir. Bu 
qəbulolunmazdır. Çünki, əgər Zəngəzur 
dəhlizi açılmasa, Laçın dəhlizi bağlanacaq. 
Beləliklə, Ermənistanın Xankəndi ilə əlaqəsi 
üzüləcək... Biz həm kommunikasiya xətlərinin 
açılmasını, həm də dəhlizin işə düşməsini 
istəyirik. Belə olan təqdirdə, Zəngəzur dəhlizi 
üçün də status olmalıdır. Ümumən, bu kom-
munikasiya xətti Azərbaycan üçün son 
dərəcə vacibdir. Ermənilər bunu çox gözəl 
bildiklərindən maneə yaratmağa çalışırlar. 
Əgər razılaşma əldə olunarsa və sözügedən 
dəhliz işə düşərsə, hər iki tərəf bu dəhlizdən 
istifadə edə biləcək... Əgər Ermənistan 
çox israr edərsə, biz də onlara heç bir yol 
verməyəcəyik. Nə Laçın dəhlizi, nə Zəngəzur 
dəhlizindən istifadə edə biləcəklər”.

Yeri gəlmişkən, Türkiyənin Xarici İşlər 
naziri Mövlud Çavuşoğlu da bildirib ki, 
Azərbaycan Laçın və Zəngəzur dəhlizlərinın 
eyni statusda olması fikrində haqlıdır. İndi 
əsas olan budur ki, ermənilər Laçın yolunun 
bağlanması ehtimalından qorxuya düşüblər. 
Azərbaycan isə hələlik, məsələ ilə bağlı son 
sözünü deməyə tələsmir. Amma məcbur 
olsa, Bakı da mövcud istiqamətdə qətiyyətli 
addımlar atacaq. 

 Paşa ƏMİRCANOV,  
“Xalq qəzeti”

Tofiq ZÜLFÜQAROV, 
siyasi şərhçi

Ermənistanın İkinci Qarabağ 
müharibəsində məğlubiyyətindən və 
10 noyabr üçtərəfli Bəyanatını imzala-
masından sonra bir sıra məsələlər, o 
cümlədən, Zəngəzur dəhlizinin açılma-
sı gündəmə gəlib. Bu, məlum bəyanatın 
maddələrindən və Ermənistanın 
öhdəliklərindən biridir. Ona görə 
Azərbaycan Zəngəzur dəhlizinin açıl-
masında israrlıdır. 

Amma son günlərdə bəzi 
populistlərin Zəngəzur dəhlizi açılmır-
sa, "LAÇIN DƏHLİZİNİ BAĞLAYIN" 
kimi bəyanatlar səsləndirməsi bir qədər 
qəribə təsir bağışlayır. Təbii ki, onla-
rı başa düşmək olar. Əminəm ki, hər 
kəsin məqsədi ölkəmizə silahla, qey-
ri-konstitusiya fəaliyyəti və təbliğatı 
ilə məşğul olan, Laçın dəhlizindən 
qaçaqmalçılıq, narkotik maddələrin 
tranziti üçün istifadə edən insanları bu 
fürsətdən məhrum etməkdir. Amma 
Azərbaycan qanunlarına zidd olmayan 
fəaliyyətlər, o cümlədən, humanitar 
təmaslar dayandırılmadan davam edə 
bilər və etməlidir.

Hesab edirəm ki, sözügedən 
dəhlizlərdə elə bir rejim təmin oluna 
bilər ki, qanunazidd fəaliyyətlərin, o 
cümlədən, silah daşınmasının qarşı-
sı asanlıqla alınar. Bunun üçün ha-
zırkı qanunlarımıza uyğun formada 
sərhəd-keçid məntəqələrində postlar-
dan əlavə, sərhəd xidmətini, gömrük 
xidmətini və fitnes baytarlıq nəzarətini 
yaratmaq zəruridir. Zənnimcə, bu 
tədbirlərin görülməsi bir çox qanunsuz-
luqların qarşısını almaq üçün kifayətdir. 
Bu, həm də funksiyaların bölünməsinə 
imkan verəcək. Bu halda Azərbaycanın 
əlaqədar dövlət strukturları, o 
cümlədən, Sərhəd Xidməti müvafiq qa-
nunların tələblərini təmin edəcək. Rusi-
ya sülhməramlıları isə 10 noyabr 2020-
ci il Bəyanatının müddəalarına uyğun 
şəkildə təhlükəsizliyi təmin etməyə da-
vam edəcəklər.

Mövcud yanaşma Ermənistanı 
da əks-təbliğatdan məhrum edəcək. 
Nəticədə problemin həlli, vəziyyətin 
münaqişəsiz çözümü təmin olunacaq.

Hesab edirəm ki, sərhəd-keçid 
məntəqələrində mümkün təxribatların 
qarşısını almaq üçün postlarımı-
zın fəaliyyətini daimi onlayn rejimdə 
izləmək məsləhət olardı...

Ekspert rəyiErmənistanın yeni müharibə iddiası

(əvvəli 1-ci səhifədə)

Bu yerdə Azərbaycan Preziden-
tinin məlum konfransdakı bir fikrinə 
diqqət yetirək: “Bütün bunlar nəzərə 
alınsa (Fransanın Azərbaycana 
qarşı təxribatçı mövqeyi, yalan və 
böhtan dolu bəyanatları nəzərdə tu-
tulur – red.), aydındır ki, Fransa sülh 
danışıqlarında iştirak edə bilməz. 
Bu, bizim deyil, onların günahıdır. 
Çünki heç vaxt nə ABŞ, nə də Ru-
siya rəsmi səviyyədə tərəfkeşlik 
etməyib. Bu, o deməkdir ki, 7 dekabr 
görüşü baş tutmayacaq və biz digər 
alternativləri nəzərdən keçirəcəyik. 
Görək, vasitəçi rolunu kim həyata 
keçirəcək və bu, hansı platformada 
baş tutacaq?”

Göründüyü kimi, dövlətimizin 
başçısı vasitəçi rolunda Fransanı 
inkar edir. Deməli, ABŞ və Rusi-
ya şanslarını saxlayır. Paşinyan 
Kollektiv Təhlükəsizlik Müqaviləsi 
Təşkilatının noyabrın 23-də 
İrəvanda keçirilmiş sammitindən 
qabaq, sammit zamanı və ondan 
sonra çıxardığı siyasi oyunbazlıqla 
Rusiyanın vasitəçilik missiyasını, 
faktiki olaraq, heçə sayıb. O, üzünü 
birbaşa Qərbə çevirib. Bakının etira-
zı fonunda Qərbin Fransa missiyası 
isə artıq əhəmiyyətini itiribsə, yerdə 
qalır ABŞ. 

Birləşmiş Ştatlar isə Azərbaycan–
Ermənistan münasibətlərinin nor-
mallaşmasında tərəflərin birbaşa di-

aloquna üstünlük verir. Bunu ölkənin 
Dövlət Departamentinin Qafqaz 
danışıqları üzrə baş müşaviri Filip 
Riker videomüraciətində vurğula-
yıb. Yəni Vaşinqton, faktiki olaraq, 
İrəvana “Bakı ilə məsələni özün həll 
et” mesajını verir. 

F.Riker bildirir ki, danışıqlarda 
real tərəqqi əldə olunub, sülh daha 
yaxşı və parlaq gələcək vəd edir. 
Cənab müşavirin nəzərində tutdu-
ğu tərəqqi Azərbaycanın maraq 
və mənafelərinə uyğundur, haqqın 
və ədalətin təzahürüdür. Parlaq 
gələcək isə bölgəyə fokuslanmış 
perspektivdir ki, bundan isə İrəvanın 
həm iqtisadi fayda, həm də siyasi di-
vident götürməsi mümkündür. Təbii, 
vəziyyəti düzgün qiymətləndirməyi 
bacarsa. Bəs bacarırmı?.. 

***
Qeyd edək ki, böyük erməni di-

asporuna malik ABŞ-ın indiki halda 
vasitəçiliyə maraq göstərməyən 
kimi görünməsi, bir tərəfdən Rusi-
yanın mövcud prosesdə xeyli irəli 
getməsi ilə bağlıdırsa, digər yan-
dan bu, İrəvanın Parisə meyilliliyi-
nin nəticəsidir. Deməli, Paşinyan 
beynəlxalq oyunçular arasında ba-
lans gözləməyib. Şübhəsiz, belə 
yanaşma Ağ Ev administrasiyası 
tərəfindən soyuq qarşılanır. Nəzərə 
alaq ki, strateji məsələlərdə Vaşinq-
ton–Paris fikir ayrılıqları da var. 

Digər tərəfdən, F.Rikerin 
Azərbaycanla Ermənistan ara-
sında birbaşa dialoq məntiqinə 
söykənməsi həm də mövcud 
istiqamətdə vasitəçiliyə ehtiyacın 
duyulmadığının bildirilməsidir. Real 
vasitəçi Rusiyadırsa, ABŞ normal-
laşma prosesində Moskvadan irəli 
gedə bilməyəcəyini anlayır. Müm-
kündür ki, Vaşinqton dolayısıyla 
Kremlin sülhyaratma missiyasına da 
zərurətin olmadığını bildirir. 

Avropa İttifaqının vasitəçiliyinə 
gəldikdə, Fransa tərəfindən iflic edil-
diyi üçün indiki durumda, bu missi-
yanı üzərinə götürən tərəf yoxdur.

***
İtdən soruşurlar niyə hürürsən, 

deyir ki, qorxuduram. “Bəs niyə 
quyruğun əsir”, – qayıdır ki, özüm 
də qorxuram. Bu deyimi Paşinya-
na nəzərən işlətsək, Ermənistan 
bir yandan atəşkəsi pozmaqla, 
öz aləmində, Azərbaycanı qor-
xudur, digər yandan ölkəmizin 
dekabrda guya genişmiqyaslı 
hərbi əməliyyatlara başlayacağı-
nı bildirməklə, özü də qorxduğunu 
göstərir və bir növ, həyəcan təbili ça-
lır. Buna şüvən qaldırmaq da demək 
olar. Şüvənçiliyin konkret məqsədi 
də aydındır. 

Bölgədə KTMT-nin və Avropa 
Birliyinin müşahidə missiyası var. 
Erməni politoloq Sergey Melkon-
yan məsələyə diqqət yetirərək ya-

zır ki, hər iki missiya Bakıya təzyiq 
göstərməlidir. Baxın, atəşkəsi özləri 
pozurlar və buna görə Azərbayacana 
təzyiq istəyirlər. Hətta hər iki missi-
yanı fəaliyyətsizlikdə ittiham etmək 
cəhdləri də nəzərə çarpır. Görünür, 
politoloq Melkonyan da digərləri 
kimi reallığı ya görmür, ya görmək 
istəmir, ya da görə bilmir.

Ermənistandakı “Orbeli” ana-
litik mərkəzi də, belə demək 
mümkünsə, şüvən ritorikasında 
iştirak edir. Mərkəz Azərbaycanın 
hərbi əməliyyatlara başlaması 
perspektivini qabardır. Qurum bu 
qənaətə atəşkəsin pozulması halla-
rının statistikasını açıqlamaqla, bu 
istiqamətdəki dinamikanı vurğula-
maqla gəlir.

***
Sonda onu deyək ki, Azərbaycan 

nəticəsiz danışıqlara getmədiyini 
və getməyəcəyini bəyan edib. 
Eyni zamanda, danışıqların 
İrəvan tərəfindən manipulyasiya 
predmetinə çevrildiyini də nəzərdən 
qaçırmır. Ölkəmiz bir otuz il də 
Ermənistanın, loru dildə desək, ağıl-
lanmağını, erməni xəstəliyindən 
müalicə olunmasını gözləyəcək de-
yil. Bakının bölgə ilə bağlı strateji 
məqsədləri və planları var ki, onlar 
mütləq qaydada, özü də tezliklə 
həyata keçməlidir. Həm erməni 
cəmiyyəti, həm də idarəçilik apara-
tı bunu gözəl bilir. Paşinyan admi-
nistrasiyası sülh yolundakı bütün 
səmərəli təklif və təşəbbüsləri heçə 
endirməklə, yeni müharibə perspek-
tivi doğurduğunun fərqindədir. 

Ancaq Ermənistanın siya-
si rəhbərliyi Azərbaycanla təzyiq 
dilində danışmağın mümkünsüz-
lüyünü anlamır, bəsit məqamlara 
köklənir. Paşinyanın komandası 
bütün səmərli sülh vasitələrindən 
məhrum olduğu indiki şəraitdə belə 
“planlar” qurur, Bakını haqsız çı-
xartmaq niyyəti güdür. Beləliklə, 
konfliktə beynəlxalq ictimaiyyətin 
diqqətini çəkmək yolu tutur, kömək 
istəyir. 

Ancaq erməni siyasilər dün-
yanın sərt siyasi oyun qaydala-
rının olduğunu, saxta sentimen-
tallığın, şüvənçiliyin keçərsizliyini 
unudur. Bunu düşünməmək, uşaq 
təfəkkürünə əsaslanıb hansısa 
xarici qüvvənin yardımına ümüd 
bəsləmək, Ermənistanı fəlakət 
ssenarisindən sığortalamır. 

Ə.CAHANGİROĞLU,  
“Xalq qəzeti” 




